
        
            
                
            
        

    
	Д. АЮУШ

	 

	АНХНЫ ОЛЗ 

	(Сургуулийн бага насныханд)

	 

	 

	“БНМАУ. Ардын боловсролын Яамны хэвлэл” УЛААНБААТАР хотноо 1984 онд эрхлэн хэвлүүлсэн номоос

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	ЦАРГИХ ЧИМЭЭНИЙ УЧИР

	 

	Манай зуслангийн дэргэд аянгад ниргүүлж орой нь хугарсан аварга том улиангар байдаг билээ. Түүний орой нь хатаж, тэртээ доороос нь хоёр том гишүү соёолжээ.

	Ноднин хавар алагхан Тоншуул ирж өт хорхойг нь идэх болсон юм. Тоншуул цүүц шиг хошуугаараа өдөр бүхэн тэр улиангарыг балбаж томоо гэгчийн хонгил гарган толгой хүзүү нь заримдаа харагдахаа байдаг сан.

	Гэтэл энэ хавар Тоншуул маань үзэгдэхээ байлаа. Бодвол улиангарын өт хорхой барагдсан бололтой. Энэ хавар би хар тодлын хэдэн үүр бэлтгэж хавь ойрын модонд өлгөлөө.

	Нэг өглөө голын хөвөөнөөс «тиа-тиа-тиа» гэсэн дуу цуурайтлаа. Миний хусанд өлгөсөн хар Тодолын үүр азарган шоргоолзойд (Тоншголжинд ч гэсэн болно) таалагдсан бололтой, гүнжий Шоргоолзойгоо дуудаж байгаа нь тэр ажээ. Гүнжий Шоргоолзойд нөгөөх улиангарын хонгил илүү таалагдсан аятай, улиангарын дээрх хугархай гишүүн дээр суугаад хар бозго алагласан хүрэн бор зүст өд сөдөө өрвийлгөж, сэгсийлгэснээ могой мэт махийн маяглана. Тэгснээ хүзүүгээ эргүүлж, нуруун дээрээ гаргаснаа больж, хамаг өд сөдөө шилэн дээрээ сэгсийлгэх нь инээдтэй. Гүнжий Шоргоолзон, азарган Шоргоолзойн дуудахыг огт анзаарахгүй байгааг бодоход энэ хонгилоос илүү гэр олдохгүй гэсэн нь илэрхий.

	Азарган Шоргоолзой «тиа-тиа-тиа» дуудсаар хоолон нь сөөв үү яав, дэргэд нь нисэн ирлээ. Тийнхүү хамтын амьдрал эхэлж хэд хоноход арван хоёр өндөгтэй болж, улмаар ангаахай гарч хоол нэхэн гонгинолдох боллоо. Эцэг эх хоёр Шоргоолзой царцаа дэвхрэг зай чөлөөгүй зөөж ангайсан арван хоёр аманд хийнэ.

	Навшаа (ховдог) ангаахайнууд нь чарлалдаад л байна. Удалгүй улиангарын хонгилоос ойртохын аргагүй үнэр танар ханхлах болов. Бохироо цэвэрлэдэггүй балиар шувууд чинь ёстой энэ байна даа гэж бодож байтал манай хар муужгай улиангар өөд авирч байлаа.

	Ээ хөөрхий, мань хашир эзгүйчилж шинэ шөл уулаа шүү, яая даа гээд үргээх санаатай бостол муужгай улиангараас үсрэн бууж ум хумгүй зугтан гэр рүүгээ харайлгав.

	Муужгай чухам юунаас айв аа? Миний сониуч зан хөдлөн, хамар амаа битүүлж аваад улиангар өөд авиран хонгил руу тонгойтол үй олон могойн толгой шоволзож, муухай царгин угтлаа. Би айсандаа мөчир дээрээс золтой л уначихсангүй.

	Манай хар муужгай үүнээс айж дээ. Шоргоолзойн ангаахайнууд хүзүүгээ сунган могой шиг царгин дуугарч, амьтнаас бие хамгаалдгийг ингэж би мэдсэн билээ.

	 

	ЦАГААН ДЭГЛИЙ

	 

	Манай ангийн ханын сонинд «Цагаан дэглий бол ашигтай шувуу» гэж бичсэн байлаа. Ханын сонины эрхлэгч Тогосболд бид хоёр үүнээс болж маргалдлаа.

	— Чи хортой шувууг ашигтай шувуу гэсэн байна. Түүнээ залруул! гэхэд минь

	— Чи юу ярьж байна? гэж Тогосболдын нүд орой дээрээ гарах дөхөн дүрлийв.

	— Тогосболд оо! Чи чинь ном уншдаггүй юм уу? Номон дээр «цагаан дэглий бол загас идчихдэг. Загасны аж ахуйд хор хүргэдэг» гэсэн байдаг юм гэв. Тогосболд инээд алдан:

	— Боль доо чи минь цагаан дэглийн ашигтай ашиггүйг чамд үзүүлж өгч болно гэв.

	— Чи үзүүлээрэй л дээ.

	...Маргалдаан зөвхөн бид хоёрыг хамарсангүй. Манай ангийнхан бүр хоёр тал боллоо.

	Ням гарагийн өглөө бид хоёр нуур орохоор гарлаа. Тогосболд нэг довон дээр гармагц доороо газар хэвтээд намайг хэвт гэж дохив. Нэг цагаан дэглий хулганын эл дээр отолтод суужээ. Цагаан дэглий цас шиг цагаан өнгөтэй, бас гэрэл татан туяарсан цав цагаан сүүлтэй ажээ. Тэр шувуу хулганын толгой цухуймагц тог хийтэл тоншоод цааш алхлав.

	— Ашигтай шувуу мөн үү? гэж Тогосболд асуухад би:

	— Загас иддэг гэж ном дээр байсан шүү дээ гэв.

	— Цагаан дэглий загас иддэг нь үнэн. Загастай газар, загасны аж ахуйд мэдэгдэхүйц хохирол учруулдаг. Тэгэхдээ мэрэгчдийг устгаж ардын аж ахуйд тус хүргэдэг юм. Загасгүй манай энд яриангүй ашигтай байгаа биз! гээд миний нүүр өөд нүдээ дүрлийлгэв.

	Цагаан дэглий нислээ. Би, Тогосболдын илүү их юм мэддэгт бишрэн, улам олон ном уншиж, их ажиглалт хийхээр шийдэв.

	 

	НОТОЛНО ДОО, НОТОЛНО

	 

	Огторгуйн гүнд шувууд нисэх нь нэн соньхон. Дороос харахад бяцхан хар цэг хөдөлж байгаа юм шиг үзэгдэнэ. Шувууд хэдэн мянган бээрийн тэртээгээс эх нутгаа олж ирдэг нь бүр ч сонин Ганболдынх Сэлбийн голын хөвөөнд жил бүр зусланд гардаг. Наранд шарагдсан хүрэн биеэ гялалзуулан голын хөвөөгөөр тоглон наадаж, усанд орж байхдаа эгц эрэгт хонин хараацай үүр засаж тэнд хэд хэдэн шар завжит ангаахай байхыг Ганболд харжээ.

	Тэгээд нэг бодол төрөв. Архангай аймагт байдаг өвөө нь Ганболдыг ирж зуны дэлгэр цагийг өнгөрүүл гэж хэлүүлжээ. Тэгээд Ганболд хонин хараацайнуудыг битүү саванд хийгээд машинд суухдаа:

	— За найз минь би хонин хараацайнуудтайгаа Архангай явлаа. Найздаа захидал бичээрэй гэхэд би толгой дохилоо.

	Машин ч урт замын тоосыг босгосоор хөтөл даван далд орлоо. Ганболд замын буудал дээр машин зогсоход хонин хараацайнуудаа тавьж нисгэсээр байлаа. Хамгийн сүүлчийн хараацайг өвөөгийнхөө гаднаас нисгэхэд:

	— Та нар ч энэ хараацай шиг нисээд явчих юм даа! гээд өвөө нь санаа алдан огторгуйн гүнд харвасан сум шиг цойлон алс өндөрт цэнхэр торго сүвлэх мэт далдрах хараацайн хойноос ширтэв.

	— Өвөө! Би бас энэ хараацай шиг нисээд л ирнэ шүү дээ гэхэд Өвөө духан дээр минь үнслээ.

	Ганболд хараацайнууд минь хүрээ бол уу, яагаа бол гэж сэтгэл түгшин хэд хонож байтал миний захиа очсон гэнэ.

	Бөөн баяр! Шувууд хэдийд ирснийг би бүр сар өдрөөр нь алдалгүй тэмдэглэж явуулсан юм.

	— Өвөө, өвөө! Миний хараацайнууд харьчихсан байна, сайхан аа!

	Өвөөгийн нүдэнд нулимс хуралдан Ганболдын сэтгэл тэнийж, чээжинд нь гэрэл гийх шиг болжээ.

	«Шувууны чихэнд тусгай луужин байдаг бололтой. Луужин, дэлхийн соронзон орон хоёроор шувууд замаа олдог юм байна. Түүнийг нотолно доо, нотолно» гэж надад анхныхаа туршилтыг дуу алдан ярьсан юм.

	Нотолно доо, нотолно!

	 

	ХУН

	 

	Болд, Мөнхдөл хоёр Хун шувуу үзэхээр нуур хүрлээ. Урьхан салхинд нуурын манан хөшиг сөхөгдөж, мяралзан цэлэлзэх ус нь толь шиг гялтганана. Нуурыг хүрээлсэн шагшуургын сүүдэр үүрийн туяанд гэрэлтэх нь орд харш шиг санагдана.

	— За хө улааганын бутан дор сууж харах уу?

	— Тэгье. Тэгье. Эндээс тод юм гээч.

	Нээрээ ч битүү сүлжилдэн ургасан мөчир гишүүн доор суун нуурыг харахад сайхан. Салхины бүлээн амьсгал сэвэлзэн илбэнэ.

	— Болд оо, Болд оо! гэж Мөнхдөл шивгэнэн нударч, хун шувуу чинь хоёулаа амьдардаг биш бил үү? Ижлээ алдсан хун үхдэг гэдэг биз дээ.

	—Тэр ч тиймээ! Тэгэхдээ хавар хунгийн толгой ямагт хойшоо харж явдаг юм. Энэ нь өндөг дарсан эм хунгаа эргэн харж сэргийлж байгаа  хэрэг. Чи хар л даа. Их бие сүүлэн хэсэг рүүгээ толгой нь эргэсэн байгаа биз дээ?

	— Тийм байна, тийм байна гээд нуурын хойд зэгс рүү нүд салгалгүй ширтлээ.

	Өлөн дунд бухал өвс байх шиг... Нэг шувууны үүр бололтой. Үүрийн гэгээ тэмдгэрэв. Хараад байвал ганагар цагаан хүзүү хөдлөх шиг...

	Яриангүй хунгийн хүзүү (өндгөө даржээ) гэсэн бодол жирсхийтэл хунгийн үүр засаж өндөг дарсан эргийн цаад талын хэсэг шинэсэн дунд Элээ шуугих сонсогдов. Тэнд бас элээн сүрэг үүрлэжээ. Хоёр хун элээн сүргийг довтлов.

	Шинэсний оройд зассан том том үүр хунгийн саварт өртөн газар унаж, элээн сүрэг амь наана там цаана зугтаалаа. Ялсан баатрууд шиг эргэснээ хоёр хун хүзүү сунган нуурнаа бууж, эх хун үүрээ зүглэв. Холбоо толгойн цаанаас алтан нар шижир туяагаа тусган мандаж нуурын ус болрын өнгөөр гэрэлтэв.

	Байгаль дэлхий эрдэнийн чулуун шигтгээтэй гоёлоо зүүж хоёр хун маань цэнхэр хадган дээр байгаа сувд шиг үзэгдэнэ.

	«Хун шувуу үүрнийхээ дэргэд өөр шувууны үүр байлгадаггүй» юм гэж аавынхаа хэлснийг хоёр хүү энэхэн хоромд зэрэг санаад элээний үүр байсан газар очвол үүр нь задарч, хагарсан өндөг, өд ноорс бутран таржээ.

	Үүнээс хойш нэлээд удаж нар буцах тийшээ хандан хусны навч шарлаж эхлэв. Намар болоход хунгийн толгой урагшаа хардаг гэдэг үнэн бол уу? Мөнхдөл өө, нуур хүрье! гэж Болд хэлэв.

	— Намар болчихсон хэрэг үү? гэж дуу алдаад нуур руу явцгаав.

	Хоёр хун маань дөрөв болчихсон байв. Хунгийн ангаахай гунан насаа насалтал шаргалдуу байдаг гэж бодоод ажиглатал нээрээ ч хоёр нь цайвар шаргалдуу байлаа.

	— Бид хоёрын аав ямар их юм мэддэг хүн бэ?

	— Яриангүй тийм.

	— Ёстой байгальч эрдэмтэн! гэж хоёр хүүгийн бахархан инээмсэглэхэд аясын сэвэлзүүр салхинд зэгсэн шуурай үелзэн давалгаалж, бас л инээмсэглэн баярлах мэт найгана. Нуур намуухан мэлтэлзэж, амгалан шувуудаа бүүвэйлэн байв.

	 

	 

	«ЭМЧ»

	 

	Эртний балархай жимээр ойн цоорхой орж өмхөрсөн дархи дээр сууж амрав. Бүгчим халуунд алжаасан ой чимээгүй бодлогошрох мэт санагдаж, ойд намуухан сайхан ажээ.

	Тэгтэл саглайсан хушинд хэрэм дүүлэн буулаа. Хар хилэн дээлтэй, энгэртээ одон зүүсэн юм шиг зүрхэн тушаагаа цагаантай, чихнийхээ үзүүрт сэрвийсэн хэдэн үстэй, мойл шиг хархан нүдтэй энэ амьтан хойд хөл дээрээ согсойж суугаад үе үе намайг харж самар амтархан цөмөхөд сүүл нь нуруун дээрээ гогцоорон сагсалзав.

	Аав намайг бүр жаахан байхад оройдоо хэрмийн сүүл хадсан эсгий тоорцог өмсөж явдаг сан. Одоо бий болов уу. Ямар хөөрхөн амьтан бэ гэж бахдан харж суутал «кр» «кр-р-р» гэсэн зэвүүн дуу чих хадаан сонсогдлоо. Аав намайг дуудаж

	— Үүнийг хараач! гэлээ.

	Би, мод өөд харвал тас хар шувуу улаан залаагаа гялалзуулан өмх хушинд асаж «кр-р-р-р» гэж ахин дуугарав! Түүнийг ажаад аав:

	— Цондуул! гэж хэллээ... Хар тоншуул модны онгорхой цоорхой бүгдийг нэгжиж цүүц шиг хушуугаараа тог тог тоншин урт хэлнийхээ үзүүрээр өт хорхойг түүнэ.

	Цондуул мод дамжин сэнс мэт дээшилж, чих тавин чагнаад, үртэс үйртэл тоншиж өт хорхойг авах бүлгээ. Аав үүнийг ажиглаж байснаа:

	— Цондуул бол модны өт хорхойг авахаас нааш салдаггүй шувуу даа. Үүнээс гадна Алаг тоншуул гэж бий. Алаг тоншуул бол модны зөвхөн холтосны өт хорхойг түүж цэвэрлэнэ. Цондуул бол аливаа өвчтэй модны «уушги зүрхийг» хүртэл эмчилдэг юм. Учир нь бүр гүнд байгаа өт хорхойг нь авна гээч. Тэгэхээр Алаг тоншуул ойн их эмч бол, Хар тоншуул бүр профессор нь байгаа юм даа гэлээ.

	Алаг тоншуул, Цондуул хоёр ойг жилийн дөрвөн улиралд эмчлэн эдгэрүүлдэг ажээ. Цондуул нисэж нэг нарсанд бууснаа удалгүй нислээ. Нарс эрүүл байж дээ.

	 

	АНХНЫ ОЛЗ

	 

	Цувх цулрах үеэр би, айлынхаа анчин өвгөнийг дагаж анд гарлаа. Энэ өвгөн намайг анд сургана гэж амласан юм.

	Шөнө хүйтэрч, өглөө уул нуруу униартан, голын уур манан цайран нүүнэ. Навчит мод шарлан, хяруунд дарагдсан өвс ногоо газарт наалдсан цайр шиг гялтганана. Хус нарсны навч шилмүүс газар унаж голын тэртээ хөвөөг эмжсэн гал шаргал зэгс салхины аясаар найгах нь алтан тууз намирах мэт үзэгдэнэ. Хус, гацуур дээр аалзны шүлс мөнгөн саа шиг мяндсарна.

	Бид явсаар хусан төгөлд ортол саглагар улиасны гишүүн дээр хэдэн улаан хөмсөгт (эр сойр) суугаа үзэгдэв. Тэдний зүг мяраатал модны цаанаас Хайргана шонхор дайрч сойрууд дэрхийн нислээ.

	Шонхор сүүлдэж ниссэн улаан хөмсөгтийг харвасан сум мэт шааж ноорс өрвөлөг хийсэхэд би ч сандран бууныхаа гохыг дарж амжив. Өвгөн ах хүүе гэхийн хооронд шонхор, сойр хоёрын өд сөд бутран газарт унав.

	Үүнийг хараад би баярлан хөөрч анхны ан маань хоёроороо унасан нь намайг бараг дээлэндээ багтахгүй болтол баярлуулав. Гэтэл

	— Чи шонхор алж яах нь вэ? гэж өвгөн баргил дуугаар харамс сан мэт хэлэв.

	Бөгтөрдүү саргар хусны доор буугаа тулан зогсоод үрчлээтсэн нүүртэй өндөр хөх өвгөн намайг зэмлэнгүй харж зогсоно. Хэрмэн малгай, гуран бойтог, хөвөнтэй шар тэрлэг өмсөж цэрэг суран бүс бүсэлжээ. Буурал хөмсөг, өтгөн сормуусны нь цаанаас бараг харагдахаа байсан хөнхөр нүд нь намайг цоо ширтэнэ. Өвгөн, малгайгаа авч халзан толгойгоо гялалзуулан, хөмсгөө арчаад

	— Тэнгэрийн амьтан цөм л амьдрахын төлөө явна. Ийм амьтныг алах хэрэггүй байдаг юм даа гэв.

	Хайргана шонхор өглөөнөөс үдэш болтол хур, сойр, хөтүү ятууг хядах тул ямар ч ашиггүй шувуу шиг надад санагддаг билээ.

	— Энэ муу шонхрыг алахад яадаг юм бэ! Ангийн хамаг шувууг хядчихдаг биш үү гэвэл өвгөн толгойгоо сэгсэрч, бөгтөрдүү цагаан хуснаас ялимгүйхэн холдон, сахлаа илээд:

	— Хүү минь чи томоогүй байна. Хангайн хамаг амьтан учиртай байдаг юм. Шонхор харцага байхгүй бол ангийн шувууд байхгүй болно. Тэд ангийн шувууны нисэхдээ муу болсон өвчтэйг нь олж барина. Хэрэв харцага шонхрыг хядвал өвчтэй давжаа шувууд үржиж өвчин тахал дэлгэрч хамаг шувуу үхнэ. Чи үүнийг бод л доо гэв.

	Би зөвшөөрөн толгой дохиж «Үнэхээр ухаантай цэцэн өвгөн юм даа» гэж бодоод, буудсан шувуугаа гэмшингүй ширтэхэд өвгөн миний толгойг иллээ.

	Ингэж би анхны олзтой буцсан юм. Ухаант өвөөгийн учиртай үг ан хийх болгонд надад дандаа бодогддог болж билээ.

	 

	ЧӨРХ НУГАС

	 

	Би нуурын хөвөөн дэх уд модон дахь өрөвтасын үүрэнд өндөглөсөн чөрх нугасыг ажиглах гэж саглагар улиас дээр бяцхан аранга зассан юм. Манай ангийнхан хүүхдийн баярыг тохиолдуулан иймэрхүү ажиглалт хүн бүр хийж тэмдэглэл хөтөлдөг заншилтай билээ. Тиймээс ч би чөрх нугасны талаар ойлголттой болохын тулд ажиглалтын байр зассан юм.

	Зуны сайхан шаргал нар тэртээ уулын оройгоор мандах нь нов ногоон модны оройд дүүжин дугариг дэнлүү өлгөсөн аятай харагдана. Орчны байгаль, гоо ганган цэцэгс дэлбээгээ өргөн уяхнаа нахилзан нуурын мандал намуухан мэлтэлзэж, нарны гэрэл тэг дундуур нь зүссэн юм шиг болортон жирвэгэнэнэ.

	Хуучин үүрэнд өндөглөсөн Борж (эмэгчин нугас) энэ өглөө бяцхан цурвагаа хөлдөө хавчин газарт буулгаж, нуруугаар нь тавиад дахин яаран нисэж уд модноо буй үүрэндээ дөнгөж хүрмэгц л цурвагаа эвтэйхэн шүүрэн барьж газарт буулгана.

	Сүр сар хийн заримдаа жигүүр нь алга таших шиг чимээ гардаг Борж энэ өглөө жигүүргүй юм шиг чимээ ч үгүй ниснэ. Хөөрхий дөө, амьтны эх хойно урьдчилан сэргийлж байгаа нь юм биз гэж надад бодогдож байв. Тиймээс энэ шувууны болгоомжит байдлыг алдагдуулахгүйн тулд би амьсгалаа хүртэл аяархан татнам.

	Газарт нуруугаар нь хэвтүүлсэн найман бөв бөөрөнхий цурвага хөлөө дээш харуулан хэвтэх нь бага жаахандаа үхрийн хөөвөр бөөрөнхийлөөд бөмбөг хийж тоглодог байсан үеийг минь санагдуулна. Энэ амьтдыг хөлөөр нь тавьчихвал ямар ч харгалзагчгүй нялх амьтад ийш тийшээ гүйж махчин амьтдын идэш хоол болох учир ингэж тавьж байна шүү дээ гэж тэмдэглээд хуудас эргүүлтэл цаас салхинд шархийн дуугарлаа.

	Нугас энэ үед ийш тийшээ харснаа гаан-гаан, гуун-гуун гэтэл цурвагууд хөл дээрээ босож хүрэн шаргал бөмбөг өнхрөх адил бөмбөрөн гүйж ус руу орцгоов. Эхийн сэтгэл сая амарсан бололтой найман цурвагынхаа өмнө орж хошуучлан сэлсээр тэргээ эргийг зүглэв. Чөрх нугасны амгалан сэлэлтээр нуурын ус хошууран арлаж иржгэр хээтэй цэнхэр торго салхинаа хөвөлзөх шиг харагдана. Нугасны энэ ч яах вэ дээ хөөрхий. Харин бусдын бэлдсэн юмыг дур зоргоороо эзэгнэн түүнээ засаж сэлбэхгүй байдаг сэтгэлтэн шиг хэцүү юм ер үгүй биз. Чөрх нугас яг л тийм амьтан шүү дээ та минь. Хэрэм, олбийн хуучин хурил, хэрээ шаазгайн эзгүй үүр, модны хонгил зэрэгт өндөглөчхөөд тэр үүрээ ердөө ч засаж хямгадахгүй юм. Өөрийн гэсэн оромжтой ч болоосой доо тэр.

	 

	ЮУН ТАХИА ДУУГАРАВ

	 

	— Миний хүү нуурын хөвөөнд очоод чанаж идээрэй гэж ээж надад тахианы арваад өндөг өглөө.

	Нуурын номин ногоон давалгаан дундаас загас хааяа нэг үсрэн годройтох нь циркчин хүн тавцан дээрээс үсрэн тоглож байх шиг санагдав. Нарны шаргал цацрал муурын мандалд тусахуйд нуур болортон гялалзаж заримдаа солонгорч харагдана. Нуурын дээгүүр цахлай эргэлдэнэ.

	Дүү бид хоёр нуурыг баахан ажиглаж сууснаа өндгөө мөлчийтөл угаагаад элсэн дээр хатаахаар тавин, түлээ олж ирэхээр бургасан шугуй ороод ирвэл өндөг минь алга болчихжээ.

	Газраа лав эндүүрээгүй юм даг. Бид хоёрын хатгасан бургас доохон нь дүүгийн тайлаад тавьсан шаахай байв. Хүүхэд л авлаа даа гэж бид хоёр ярилцав. Гэтэл бид хоёрын мөр л элсэн дээр тодоос тодхон дурайж, өөр ямар ч мөр алга. Бид хоёрын гайхаш тасрав.

	Түүнээс хойш хэдэн сар өнгөрлөө. Би тэр нуурынхаа цахлайн тоог гаргах сан гэж боддог болохоор байсхийгээд л нуур ордог байсан юм даа. Зэгсэн шугуйн толгой үе үе нуурын мандалд хүрэн хүрэн бөхөлзөнө. Нэг хоёр, гурав, дөрөв... гээд тоолтол хажуухан талд тахиа орилов.

	Тэр дуунд намрын салхины сэвэлзээ түр саатан чагнах шиг болов. Би чихэндээ итгэсэнгүй. Тэгтэл өлөн дунд тахианы арваад цуварга бэлчиж явав.

	«Юун тахиа энд байх билээ?» гэж гайхтал дүү бид хоёрын алдсан өндөг санаанд минь орж «Цахлай өндөгтэй төстэй бүгдийг түүж дардаг» гэж нэг номоос уншсанаа саналаа. Үнэхээр цахлай бидний өндгийг түүж дарсан байх нь ээ. Нуурын дундах толгой мөдхөн зэрлэг тахиатай болчхож мэдэх л юм.

	 

	ГАВАР ГЭЖ ҮҮ

	 

	Томоо гэгчийн торгон хүрэн нарсны оройд шувууны үүр байхыг Батболд бид хоёр олж харлаа. Бидэнд сонин хачин учрал тохиолдох тоолонд байгаль амьтнаа хайрлах сэтгэл улам төрнөм билээ. Энэ үүрэнд чухам юу байдгийг үзэхээр Батболд мод өөд авирлаа.

	— Хүүе яадаг билээ. Үнэгний гавар байна гэж дуу алдлаа.

	— Битгий дэмий донгос! Чи намайг хуурах санаатай байна уу?

	— Үнэн гэм үнэн. Чи итгэхгүй байвал гараад хар л даа!

	Би модонд авирч гармагцаа гав гайхаж, цөл хөхрөв. Шөмбөгөр хошуутай сэгсгэр хүрэн үстэй, зургаан гавар үнэхээр тэр үүрэнд байлаа.

	— Яриангүй гавар байна. Үнэг яаж модон дээр төрдөг байнаа.

	— Ява арал дээр нисдэг үнэг байдаг гэдэг. Тийм нисдэг үнэг

	манайд байдаг юм биш байгаа! гэж Батболд дуу алдав.

	— Үгүй! Тэр чинь үнэг биш. Нэгэн төрлийн сарьсан багваахайг тэгж нэрлэдэг юм гэнэлээ гэтэл Батболд:

	— Тэгвэл сарьсан багваахайн... гээд тонгойтол жигүүрийн шивших чимээ гарч хоёр хөх дэглий нисэн ирлээ.

	Хөх дэглийнүүд бид хоёрыг үзмэгц муухай орилон толгой дээгүүр эргэлдсэнээ нэг нь далавчаараа золтой л нүүр савчихсангүй.

	— Энэ чинь гавар биш, хөх дэглийн ангаахай байх гээд нэгийг авч үзвэл хоёр хөлтэй харагдлаа.

	Хоёр хөлтэй үнэг гэж хаа байх вэ дээ. Хөх дэглийн ангаахай үнэхээр гавар шиг харагддаг юм билээ.

	 

	
«ЧОНО ҮҮРЭНДЭЭ ӨЛЗИЙТЭЙ» ЮУ

	 

	Бид салхинд гарч өнгө өнгөөр уянгалах шувуудын дууг сонсон нуурын усыг ажиглаж явцгаав. Хулсан шаргал дэрсэн дунд нэг үнэг шарвалзан хөдөлж харагдана. Бид дэгнүүлийн ард хоргодож үнэгийг ажиглавал дэрсэн дундах нүхнээс үнэгний дөрвөн зулзага гарч ирэн, жингэрийн авчирсан алаг нугасыг амтархан идэцгээлээ.

	Гэтэл бүр ч сонин юм болох нь тэр. Үнэгний тэр нүхнээс нэг алаг нугас хориод дэгдээхий дагуулан гарч нуур руу таахалзан алхлав. Ай хөөрхий, энэ алагхан нугас зальт шарын аманд орох эз нь татаж дээ гэж санаад сэтгэл сэрхийв. Үнэг тэднийг харсан боловч явгалж хэвтээд сүүлээ шарван тоосон ч үгүй хоцорлоо.

	Нугас, дэгдээхийтэйгээ нууртаа хүрч нургилаа. Үнэг, нугас хоёр нэг нүхэнд амьдарч үр садаа амар жимэр бойжуулж байгаа нь юутай соньхон бэ? «Чоно үүрэндээ өлзийтэй» гэж эцэг минь ярьдаг сан. Махчин амьтан үүрийнхээ байгаа газрыг далдлахын тулд ойр орчмынхоо амьтныг барьдаггүй байх нь ээ! Тэгээд ч нүхнийхээ нэг салаанд өндөглөсөн алаг нугасыг бариагүйн учир энэ байв.

	Зэгс намуухан найгаж, үнэгний сүүл шарвалзсаар байх нь зальтны заль юм уу даа. Нуурын ус амгалан мэлтэлзэх нь зальтнаас бүгдийгээ бүүвэйлэн хамгаалж байгаа нь тэр үү дээ. «Чоно үүрэндээ хэдий болтол өлзийтэй байх бол»...?!

	 

	ТУШАА

	Батболд нэг өдөр, пингийн дээвэр дээр үүр засаж, өндөглөсөн Алтан хараацайн ангаахайг харах гэж пингийн дэргэд ургасан улиас өөд авиртал «буу!» гэсэн цангинасан дуу гарлаа. Батболдыг эргэн харахад сийрсэн бүрхтэй, эрээн бошинзтой туранхай бор охин зогсож байв. Батболд амаа мурийлган нүдээ аньсхийж нударгаа зангидан:

	— Чи үүнийг мэдэх үү? гээд дахин авиртал

	— Би мэднэ ээ. Шувууны ангаахай авч яах нь вэ?

	— Чиний шувуу юм уу? Чамд ямар хамаатай юм бэ?

	Охин дахин хормойноос нь татаж «Баавгай!» гэж дуудлаа.

	Сэгсгэр үстэй том хар нохой гарч ирээд шүдээ ярзайлган архирав.

	Батболд нохойг сонирхон хараад

	— Энэ яасан том нохой вэ! Намайг нохойгоор айлгах гээ юу? Яамай даа гээд мод өөд авирав. Охин хэсэг түдгэлзсэнээ, «Баавгай, барь!» гэлээ.

	Нохой хойт хоёр хөл дээрээ босож урд хоёр хөлөө Батболдын мөрөн дээр тавиад архирав. Батболдын нүүр хувхай цайснаа гэнэт доошоо сууж хуурай гишүүний хугархайгаар ёворсонд нохой гангинан газар унаад дахин босож дайртал охин дундуур нь орж «боль!» гэв. Нохой гомдонгуй эргэж хэвтлээ.

	— Чи хараацайн ангаахай алж яах нь вэ?

	— Идэх гэсэн юм.

	— Чи өлсөө юу? Май л даа гээд өврөөсөө чихэр гаргаж өгөхөд:

	— Хэрэггүй ээ, надад бий. Энэ «Баавгайт» гээд инээд алдлаа.

	— Чи яасан зөрүүд хүүхэд вэ? Яагаад хараацай хүний урдуур нисдэгийг мэдэх үү? Би чамд хэлж өгье.

	— Тэг л дээ.

	Охин ойртон зогсож: 

	— Урьдаа эрт цагт хараацай хүнд мөнхийн ус авчирч өгөх гэж гараад арай ядан олсон усаа гацуур дээр сууж байсан хэрээнээс айхдаа асгачихсан юм гэлээ. Тэгээд гацуур мөнх ногоон болж, хэрээ урт настай болж л дээ. Харин хараацай усаа хүнд өгсөн гэж бодоод шан горьдон хүний урдуур эргэлдэн нисдэг болсон гэнэ лээ.

	— Шал худлаа

	— Өвөө надад ярьсан юм. Чи өвөөг худалч гэх нь үү?

	— Өвөө чинь чамд үлгэр ярьж л дээ.

	— Чи тэгвэл хараацай яагаад хүний зам ээрч нисдэгийг мэдэх үү?

	— Мэднэ ээ мэднэ. Тэд чинь хүнийг дагаж яваа ялааг барьж идэх гэж хүний урдуур хойгуур нисдэг юм.

	— Тэгвэл шавж хорхойг устгадаг ашигтай шувууны үрийг чи юунд алах гээд байгаа юм бэ?

	— Найз минь, нар үд болчихлоо. Би алах гээгүй юм. Үзэх гэсэн юм. Хараацай ангаахайгаа уначих вий гэж болгоомжлон хялгасаар аргамждаг юм гэнэлээ. Түүний үнэн худлыг нь үзэх гэсэн юм.

	Охин инээвхийлэхэд урт сормуус нь жирвийж харагдана. Батболд мод өөд авирлаа. Нохой ч дахин архирч ухасхийв.

	— Баавгай! гээд охин нохойгоо барьж авлаа.

	Батболд улиас дээрээс алтан хараацайн үүр рүү харахад таван ангаахай байлаа. Тавуулыг нь хялгасан тушаагаар үүрний нь хананаас бэхэлсэн байв.

	— Үнэн байна, үнэн байна! гэж Батболдыг хашхирахад охин түүнийг нь сонирхон үзэхээр мод өөд бас авирлаа.

	 

	ХҮР ХОРХОЙ

	 

	Манай ангийнхан, царсны хүр хорхойг хусны мөчрөөр тэжээх болов. Түүний мяндсаар чисчүү хийдэг гэж бид дуулсан.

	Бид хэдэн мянган хүр хорхойг өнчин хусанд аваачиж тавилаа. Угтаа хүүхэлдэй болтол нь бэлчээх гэсэн хэрэг л дээ. Үүнд залуу байгальчдын дугуйлангийнхан ч оролцлоо. Хүүхдүүд хоёр хоёроороо хүр хорхойг хариулна. Гэтэл богширго хүр хорхойг минь яргуй үзсэн ямаа шиг түүж эхлэх нь тэр. Хэд хоновол нэг ч хүр хорхойгүй болж мэдэх нь ээ.

	— Дүйе, гиш! гэж хашхиран бас модонд уясан салбагар даавуу дэрвүүлж үргээвч богширгыг зайлуулж эс чадав.

	— Шувуутай яаж тэмцэх билээ? гэсэн бодолд дарагдан цэцэрлэг дунд би сууж байлаа. Тэгтэл хайсны хажууд ургасан хэдэн моносны мөчир дээгүүр том том хар авгалдайнууд хоол эрэн мөлхөнө.

	Моносны мөчир бараг харагдахгүй аалзан шүлсээр хэрэгджээ. Тэр хар авгалдайнууд навч нахиаг нь идэж үүрээ зассан байв. Богширго, хөх бух, цэндгий моносны мөчир дамжин эрвэн дэрвэн нисэвч хар авгалдайг идэхгүй байв. Хар авгалдайнууд шувуунд «Амттайхан хоол» баймаар аа даа. Тэгвэл бидний хариулж байгаа руу дайраад байдаг... «Аа тийм, зарим хорхой шавж идэж болохгүй хортой байдаг гэдэг. Моносны хиур гэгч энэ дэг ээ» гэсэн таамагт бодол надад төрмөгцөө «үгүй ер, царсны хүр хорхойг шувуу   идэж болохгүй болгож болмоор доо» гэж санаад,

	— Хүүе Тогосболд оо, хоёулаа авгалдайнуудад гич, чинжүү түрхээд үзье. Чи энэ хар хорхойнуудыг хараач! гэв.

	Тогосболд бид хоёр дөчөөд авгалдайд гич, чинжүү түрхэж тэднээ нэг хусанд тавилаа. Удалгүй шар цэцгий бутан дороос ч нисэн гарч хусны доод мөчирт суулаа.

	Бутны ёроолд зассан үүрэнд хүрэн толботой таван цагаан өндөг байхыг үзлээ. Шар цэцгий хүр хорхойг үзмэгц баярлан жийв, жийв, жийв гээд түүлээ шүү. Гайхсандаа бид хоёрын нүд бараг  л орой дээр гарах дөхөв.

	Тогос оо! Тогос оо! өнөөх гич, чинжүү яачхав аа? Хорхойг минь идчихлээ. Чулуудъя гэтэл Тогосболд миний гараас татаж:

	— Түр хүлээ! гэв.

	Шар цэцгий хушуугаа мөчирт билүүдсэнээ нэгийг зууж нисэх гэснээ алдаж амаа ангалзуулан газар унаж, өд сөдөө өрвийлгөн хэд хөрвөөгөөд далавчаа унжуулан, хошуугаа газарт үрчин цэвэрлэж эхлэв. Бас энэ үед нэг богширго хусан дээр ирж суугаад хүр хорхойг үзмэгц ижлээ дуудаж жиргэлээ. Эгц эргийн нүхэн дэх үүрнээс эмэгчин богширго нисэн ирснээ хүр хорхойг ховдоглон тоншив. Тэгээд хос богширго үүр рүүгээ нислээ. Төдөлгүй богширгын үүрнээс шуугиан дэгдэж эрэгчин эмэгчин хоёулаа эрэг рүү унав. Эмэгчин богширго эрийгээ нүүр нүдгүй тоншиж, хөөрхий муу богширго өд сөдөө өрвийлгөж амаа ангалзуулан амь наана там цаана зугтааж жийв жийв уйлагнав.

	Гич, чинжүү шувуудын хоолой ходоодыг шатаах дөхсөн нь мэдээж. Богширго голын усанд орж, ус балгаад толгойгоо сэгсрэн хоолойгоо зайлж ахин дахин тургиж усан хулгана болтлоо норов. Хөөрхий муу эмэгчин богширго газар тийчилж тийчилж гонгиносоор үүрэндээ орлоо.

	— Тогосболд оо, гич, чинжүү яагаад шувуунд хурдан үйлчлэхгүй байна вэ? гээд би жижиг хэсгийг амтлан үзтэл хоолой минь түлэгдэх шиг болж хэл ам дарвигнан хэчнээн нулимавч намдсангүй. Энэ үед Тогосболд:

	— Энэ юу ч биш ээ! Эрдэмтэд зарим нянг өөртөө халдаан тарьж туршдаг ч удаа бий шүү дээ гээд инээлээ. Дахиад богширго ирсэнгүй.

	— Саяны туршилтаас сонин дүгнэлт гарч байна. Гич, чинжүүний үйлчлэл чамд хурдан, шувуунд арай удаан байна. Энэ нь шувууны хэл амны хөндий эвэршсэн байдагт л байна гэж Тогосболд хэлээд одоо ч манай хүр хорхойг богширго идэхгүй болсон. Ер нь шувууд гэнэдэж зовсон газраа дахин ирдэггүй юм гэв.

	— Өөр шувуу мундахгүй шүү дээ.

	— Тэр ч тийм. Тэгэхдээ шувуу болгон тодорхой эзэмшил газартай байдаг юм. Энэ эзэмшил газарт нөгөө нь халдвал тодорхой хэмжээний тулалдаан болдог юм гэж багшийн ярьсныг сана! Бас жижиг шувууд том хорхойг барьдаггүй юм гээд Тогосболд сэтгэл хангалуун инээмсэглэв.

	Намрын шар нарны ээлт, орчны нам тайван байдалд манай хүр хорхойнууд хусны мөчир салаагаар таатайхан бэлчинэ.

	 

	ДУУ

	 

	Дуу хөгжимд дургүй хүн гэж хаа байх вэ дээ. Дуулим хорвоог уяруулдаг, дууны яруухан эгшигт ухаан тэлнэм билээ. «Өвгөн дууч Вяйнемейнен гэгч Похъёлын орноос мэс далайн ирж түмэн олныг нударгалан дарж сүрдүүлэн айлгах гэж байсан түмэн эрсийг уяхан хөгжмийн эгшиг, уянга ялдам дуугаараа уяраан буулган авч дийлснийг» бахдан уншаад орчуулсан хэсгээ найздаа уншиж өглөө.

	Найз минь дууны гайхамшгийг бахадсанаа би чамд ойн дуучныг үзүүлье! Чи ер нь үзсэн үү? гэв.

	— Ойн шувууд олон янзын жиргээтэй, тэр л биз гэж би бодсон боловч ямар нэгэн сонин дуучин байж болох дог оо гээд

	— Үзээгүй шүү! хэмээн үнэнээ хэллээ.

	Тэгээд бид хоёр үүрээр босож гол орлоо. Улиасны хөрмөг хөл доор шаржигнаж, гуу жалгаар горхи булаг хоржигноно. Бургас хус хонхор хотгорын цэнхэр хөх усанд нүүрээ тольдон бид хоёр дэгнүүл сондуул дамжин харайсаар бургасан шугуйд шургав. Улиас бургас аясын салхинд намуухан найгаж, бал бурмын үнэр ханхлан чээж тэнийв. Саглагар улиасны гишүү дээр хоёр шувуу нэлээд ноцолдсоноо салж нэг нэг мөчир дээр суугаад дуулж эхлэв.

	Хоёр гургалдай бие биеэ давах гэсэн шиг хоолойгоо сольж ингэж дуулахыг би ер үзээгүй тул ихэд сонирхов. Ёстой л ойн дуучин даа! Гургалдайнууд уяхан исгэрснээ жиргэж, жиргэснээ донгодож, донгодсоноо исгэрч, исгэрснээ тагшина. Тэгснээ түр амьсгал авч, гайхамшигт дуугаа уяхан аялгаар эгшиглэнэ. Цаг мөч өнгөрөх тутам дээд талын гургалдайн дуу суларч, доод талын гургалдайн дуу чангарлаа. Ингээд хэдэн хором өнгөртөл дээд мөчир дээр суугаа гургалдайн дуу гэнэт тасарч нисэн одов. Харин доод мөчир дээрх гургалдай дуугаа эгшиглүүлэн хоцорлоо. Найз маань намайг инээмсэглэн хараад:

	— Бахтай байгаа биз! Шовшуур шувууд зодолдохдоо зодолдоно. Тэгэхдээ богширго шиг зодолдохгүй харин уяхан дуугаараа хүчээ үзэх дуртай юм даг. Сайхан байгаа биз? Хүн төрөлхтөн ирт мэсээр дайн тулаан хийх биш эгшигт дуугаараа хүчээ үздэг болбол юутай гоёхон бэ! Тийм цаг ч ирнэ дээ гайгүй! гэж билээ.

	 

	УРАН ШУВУУНЫ ҮҮР

	 

	Манайх Тамирын голын тохойд хаваржиж билээ. Тэр хавар миний дүүгийн хацар овойж хавдаад биднийг сандраасанд саахалтын нэг эмгэн

	— Уран шувууны үүрээр жин тавивал сайн гэлээ.

	Эмээ бид хоёр уран шувууны үүрний эрэлд гарав. Тамирын голын шугуй хөхөрч, бургас, улиасны мөчир нахиалж голын хүрэн улаан ус хөөс цахруулан урсах нь сүртэй. Эмээ бид хоёр гол зувшин үд болтол явлаа.

	Уран шувууны нэг ч үүр олдсонгүй. Эмээ бид хоёр голын эрэг дээр амарч суутал саглагар бургасны ус руу өнгийсөн гишүүний нэг мөчирт бөмбөг шиг бөөрөнхий юм бөнжигнөж байхыг харлаа. Бас бяцхан шувуухай нисэн ирж амсар дээр нь суухыг үзвэл орогчин (уран шувууны эмэгчнийг нэрлэнэ) ажээ. Би баярлан дуу алдаж:

	— Тэр байна, тэр байна! гээд заахад эмээ:

	— Хаана байна, хаана байна? Уран шувууны үүр олох өлзийтэй гэдэг юм. Хоёр амсартайг олбол давхар аз таарна. Нэг амсартайг олбол дүүрэн жаргал ирнэ. Миний хүү азтай байна! гэж баяр хөөр болно.

	Би сэтгэл догдлон бургасны мөчир дамжиж тэр үүрийг авахад хоёр шувуухай үүрээ байсан модыг уйлан хайлан тойрсоор хоцорлоо. Тэр үүр ганцхан амсартай, тахианы өндөг шиг бяцхан юм. Уран шувууны хошуу дээвэртэй, бас амсар дээрээ саравчтай тэр жаахан өлгийг ургамлын ноосоор нэхэж, шидэмсээр оёжээ.

	Дотор нь үзвэл өрвийсөн таван ангаахай шар завжит амаа ангалзуулж байв. Эмээ ангаахайнуудыг үзмэгц хиртхийн цочиж:

	—Хүү минь эх үрийг хагацаагаад яах вэ, буцаагаад өлгө!

	—Дүүг яах вэ?

	—Аав чинь эмчид явсан. Наадах чинь эмчийн эмээс илүү тус болж яаж чадах вэ?

	Би аргагүйн эрхэнд үүрийг буцааж өлгөлөө. Эмээ бид хоёр гар хоосон буцсан боловч уран шувууны үүр үзсэн минь нэн соньхон байсан даа.

	 

	 

	АЛАГ БҮҮРЭГЧИН

	 

	Цалин цагаан хотыг чимсэн оюу ногоон модод салхинаа намуухан найгах юутай гоё вэ! Манай ангийнхан жил бүр хотынхоо тансаг сайхан гудамжид мод тарьж, өөрсдийнхөө нэрэмжит модыг хаяглан усалж тордох бүр ч сайхан байдаг. Агаар хүртэл зөөлрөн, шороо тоос дарагдан, чийглэг сувдан шүүдэр навчин дээр гялтран бөнжийх нь сэтгэлд таатай.

	Бид мод тарихаас гадна залуу байгальчдын дугуйланд суралцдаг. Манай залуу байгальчдын дугуйлан бүр ч сайхан. Зараа, туулай, үнэг, хэрэм, унтаахай, долонзой, хөх бух зэрэг ёстой есөн шидийн амьтадтай. Хүүхдүүд нэг нэг амьтад хариуцаж аваад маллаж янз янзын туршлага хийцгээнэ.

	Тогосболдыг байгальчдын дугуйланд анх ороход

	— Тогос оо, чи туулайчин болох уу, шувуучин болох уу? гэж багш нь асуухад шууд л «шувуучин болно» гэсэн юм. Тогосболд ёстой шаазгай шиг шагшиж, болжмор шиг жиргэж, богширго шиг богшиж чадна.

	— Чи чинь бөөн олз олоод байна даа. Хавар шувуу барихад чамаас илүү туслагч алга. Эрэгчин шувууны дуугаар эмэгчнийг эмэгчин шувууны дуугаар эрэгчнийг барьж болдог. Тэгэхээр чи дуу хураагчаар хураасан эрэгчин, эмэгчин шувуудын дууг сур! гэж Тогосболдод багш маань хэллээ.

	Энэ ч бахтай ажил. Тогосболд амархан ч сурч байв. Ангийнхан нь түүнийг «тогос шувуухай» гэцгээх боллоо.

	— За гайгүй та нар тэгцгээж л бай? Хавар болж ой хөхөрч байна шүү. Шувуу хэрэг болох л байх шүү гээд Тогосболд инээмсэглэнэ.

	Бидний тарьсан үзэсгэлэнт сайхан модыг минь гэмтээе гэсэн шиг хиур, хивэн, үрэлж, цохны авгалдай шилмүүс мөчрийг нь идэж нов ногоон навчис хүрэнтэх тийшээ боллоо.

	— Тогос оо! Одоо л шувуу барих хэрэгтэй боллоо гээд бүлгийн дарга модоо заав.

	Хэлэлт алга, бид ч ойд явцгаалаа. Хонхон шар, цэнхэр яргуй бидний замд дэлбээгээ дэлгэж чээж тэтгэх байгаль ертөнц цэнгүүн сайхан угтлаа. Тогосоо модны мөчирт тор тавин доор нь нуугдаж шувуу, шувууны дуугаар урин дуудна. Харин барьсан шувуухайгаа гэмтээхгүй аятай авчирч бэлэн үүрэнд тавих нь нэлээд хэцүүхэн байсан даа. Гал сүүл, хөх бух, бүүрэгчин өдий төдий төрлийг барьж авчран цэцэрлэгт тавьсан боловч нэг нь ч тогтож өгөхгүй өдөртөө л нисээд явчих юм. Бүүр ядчихаад багш руугаа уралдан гүйж очлоо.

	— Багш аа! барьж ирсэн шувуунууд хотод тогтохгүй юм гэхэд

	— Тэр аргагүй ээ! шувуу бол өндөглөсөн газраа юм уу, анх үүрнээсээ ниссэн газраа нутагладаг юм шүү дээ гэв.

	— Ёстой баяр! Тахиагаар галуу нугасны өндөг даруулж болдог шүү дээ гэж Тогосболд нөхдөдөө хэлээд туршихаар шийдэцгээв.

	— Богширгын үүрт гал сүүл, хөх бухын өндөг хийлээ. Муу богширго дардаггүй шүү. Одоо яах вэ?

	— Хүүхэд минь зуу туршиж нэг ононо гэдэг юм. Өөр туршлага хий! гэж багш зөвлөв.

	Өд сөд нь гүйцсэн ангаахай авчирч үүрэнд хийе гэцгээв. Зарим маань бор бүүрэгчин, цэндгий, гал сүүл зэргийг ангаахайтай нь авчирч чингэлэгт хийгээд шоргоолжны сэг өглөө. Бас л нутагших төлөв алга. Харин бүр ангаахайгаа хооллодоггүй шүү. Тогосболд алаг бүүрэгчинг авчирч чингэлэгт хийж шоргоолжны сэг өглөө. Алаг бүүрэгчин маань хөх бух, гал сүүл, цэндгий, бүүрэгчний ангайсан хорин дөрвөн ангаахайн ам руу шоргоолжны сэг цувуулж гарах нь тэр дээ. Алаг бүүрэгчин мандтугай! гэж бид хашхиралдав.

	Тийнхүү алаг бүүрэгчин хорин дөрвөн хоромд нэг удаа, хоногт арван таван мянган удаа хооллоно. Бөөн ялалт! Хүүхдүүд бүрээ бөмбөрөө нижигнүүлж айсуй. Хиур, хивэн, үрэлж, цохны авгалдайг хөнөөн, алаг бүүрэгчин шившрэн жиргэнэ. Тогосболд баярлан инээмсэглэсээр, цэцэрлэгийн модод намуухан найгаж, нутагших шувуудаа бүүвэйлэх мэт сэвэлзсээр...

	 

	 

	НОГТРУУ

	 

	Зэрэглээ татсан говь нутаг нүдний үзүүрт хараа бэлчээн, хөх тэнгэртэй хаяа нийлсэн тал униартаж байх шиг нүднээ тусна. Хүүхдүүд маань бөөн инээдэм болно.

	— За чи чадахгүй байна. Би чадна гээд хоёр хүү маань ус балган гүйнэ. Хүүхэлдэй нь орон дээр өлгийтэй хэвтэнэ. Тэгснээ хахаж цацан усаа асгана.

	— Та хоёр чинь юу болж байна? Гэр орноор нэг ус тургиад гэхэд том хүү маань юу ч дуугарсангүй! Бодвол, амандаа ус балгасан бололтой. Бага хүү маань «би ногтлуу» гэснээ усаа залгичхав.

	— Юуны чинь «ногтлуу» вэ?! гэхэд бага маань нүдээ дүрлийлгэж ах өөдөө ширтэв. Ах нь балгасан усаа асгаад

	— Бид хоёр ногтруу болж байгаа юмаа. Та ногтруу үрдээ ус балгаж аваачиж өгдөг гэсэн шүү дээ.

	— Миний хоёр хүү «ногтруу» болж хүүхэлдэйгээ хооллох ундлах гэж бодож л дээ. Ногтруу говьд амьдардаг. Ногтруу хаа холын газраас ангаахайдаа ус балган аваачдаг. Их үрсэг шувуу шүү дээ. Ногтруу гүеэндээ ус агуулдаг ууттай байдаг юм. Тэр уутандаа ус тээж нисдэг болохоос та хоёр шиг балгаж давхидаггүй юм шүү гэхэд

	— Аав аа, тэгвэл ногтруу сайн шувуу, тиймээ?

	— Тийм ээ, бас ногтруу өвөл их дээгүүр нисэж байвал тэр өвөл нэг их хүйтэрдэггүй юм. Доогуур нисвэл зуд ч болж мэднэ гэхэд

	— Аав аа, тэгвэл малчин хүнд тустай юмаа гэж бага маань шулганав.

	— Хоёр хүү маань нэлээн юм бодсон шинжтэй байснаа босоод шалныхаа алчуурыг шүүрэв. Бодвол, асгасан усаа л арчих нь дээ.

	 

	ХОНЬ ХААНА МАЙЛАВ

	 

	Аав алга болсон хонио олоогүйдээ бухимдаж

	— Тэр муу борлон энэ харгиас торлог руу л орсноос зайлахгүй. Та хоёр явж эр! гэв.

	Гэрэл бид хоёр ширэг нугын зөөлөн ногоон дээгүүр харайж, шавар шавхайтай зөрөг замаар харгиас торлог руу орж, бамбалзсан хөвх гишгэлэн хэрийн гүнд ортол, хонь майлах сонсогдов.

	— Майлж байна, майлж байна гэж Гэрэл дуу алдаад урагш түрүүлж харайв.

	Бяцхан бор охины зээр шиг хурдан гүйх нь гайхалтай. Би хойноос нь гишүү мөчирт нүүр нүдгүй савуулж амьсгаадан гүйв. Тийнхүү хоёулаа хичнээн эрж хайсан  боловч борлонг олсон юмгүй хүчээ баахан бараад, ахиад майлахыг нь чагнаж байгаад байгаа газрыг нь багцаалах санаатай амьсгаа даран зогсов. Цагаан гэгээ тасарч, бор харуй буужээ. Эргэн тойронд нам гүм. Үе үе сэр сэр салхилж, гишүү мөчир сүр сар хийнэ.

	— Муу золиг чинь, майлахаа байчихлаа шүү гэхэд Гэрэл

	— Майлахдаа л майлна гэв. 

	Тэгтэл тэнгэрт майлах сонстов.

	— Тэнгэрт майлж байна гээд өөдөө харахад Гэрэл,

	— Бүргэд шүүрсэн байх гээд мөн өөдөө харав. Огторгуйд юу ч алга. Шөнийн тэнгэр хар түнэр өнгөтэй болж, од мичид анивалзаж эхэллээ.

	— Муу золигийг хаанаас олъё доо?!

	— Олно доо, олно. Майлахыг нь сайн чагная гэв.

	Тэргэл сар уулын цаанаас өнгийн мэлтийж, хөрст дэлхий мөнгөн өнгөөр гялалзан салхи хөдөлж, хөвч ой шуугин ярив. Бид хоёр борлонгийн майлахыг чагнах гэж чих тавин зогссоор байлаа. Тэгтэл баруун урд хонь майлах сонсогдов.

	— Тэнд майллаа, тэнд майллаа! гээд майлсан газар нь хүртэл юу ч алга.

	Энд л майлах шиг болсон доо гэж миний хэлтэл, зүүн хойно хонь майлав. Гэрэл

	— Тэнд майлж байна. Ямар хурдан тийшээ явчхав аа гээд зүүн хойшоо заатал чанх дээр минь «маа... аа» гэж майлах нь тэр. Өөдөө харвал бяцхан хар юм жирэлзээд алга боллоо. Ажиг сэжиг төрж:

	— Нэг хар юм тэнгэрт майлаад байна! гэтэл Гэрэл инээд алдаад

	— Одоо л учрыг мэдлээ

	— Чи юун учир мэдэв?

	— Хараалж, хараалж... Чи мэдэв үү? Хараалж наадмынхаа үед эгц өөдөө асар өндөрт гарч хэд эргээд, чанх доошоо харвасан сум шиг буухад залуурын сэгсийж сагсайсан сод өд нь чичирхийлэн хонь майлах мэт дуу гаргадаг юм гэж надад ярилаа.

	— Энэ муу хараалж бид хоёрын толгойг зөндөө эргүүлж бөөн гай боллоо. Одоо хонио хаанаас олно доо?!

	— Харин ээ! Энэ харгиас торлогоос хонь олно гэж өвсөнд хаягдсан зүү олно гэсэнтэй адил.

	Тэгтэл ч улс, дүнгэр дангар ярилцан, бид хоёрыг дуудах сонстов. Ингэж бид хоёр хонь эрж гараад, хараалж майлахыг сонсож буцсан юм даа.

	 

	БУХ ШУВУУ

	 

	Аав, чөтгөр шулам бий гэдэгт мунхаг хүмүүс л итгэнэ гэдэг сэн. Би ч тэгж боддог байж билээ. Гэтэл одоо бий эсэх нь нэг л эргэлзээтэй санагдав.

	Өгүүлэх нь:

	Би, нэг орой ижлээсээ тасарсан харагч үнээгээ нуурын  тэндэх шагшуургаас олоод харьж явтал огторгуйд нохой хуцах сонсогдоод дээшээ харвал дэлбэгэр хар юм «хав, хав» хуцаад өнгөрч билээ.

	Хуцах нь осолгүй л нохой. Нохой, нохойдоо манай «Баавгай» шиг гөлгөн нохой бололтой. Би сандран гэртээ ирээд:

	— Эмээ, эмээ! Далавчтай нохой байдаг юм уу? гэвэл эмээ,

	— Ээ бурхан минь, нуурын тэнд хуцав уу?! Чөтгөр! Чөтгөр! Гурван эрдэнэ минь! гэлээ.

	— Өвөө, өвөө! Чөтгөр гэж байдаг юм уу?

	Өвөө, эрих татаж хошуугаа жимэг жимэг хийлгэн хөдөлгөж:

	— Урьд байж байгаад одоо байхгүй болсон юм! гэснээс өөр юм хэлсэнгүй.

	Ядахдаа аав ажлаар явчихсан болохоор өөр асуух ч хүн олдсонгүй. «Урьд байсан юм одоо хаашаа алга болох вэ?! Хачин юм даа. Үгүй ээ байз, багш юу гэдэг билээ! «Эрдэмтэд одой арманыг аль дивангарын үед сөнөсөн амьтад гэж үзэж байсан. Тэгтэл одой армана африкийн бөглүү хөвчөөс олдсон. Иймд түүнийг «Амьд малтмал» гэдэг болсон биз дээ! Чөтгөр тийм «амьд малтмал» байвал яах билээ. Шинжлэх ухааны их том нээлт болно байх даа. Тэгвэл ёстой мундаг аа! Чамайг нээхээ л нээнэ дээ!» гэж зөгнөж бодлоо. Тэгээд би нуур хүрч, эргийн бургасан дотор ажиглалт хийн хэвтэв. Хэвтэж л байсан юмсан, нам унтчихжээ.

	Сэрвэл, үдэш болж, тэргэл сар нуурын хар усанд мөнгөн зам татуулан тусаж, мөнгөн цагаан зам нь мяралзан зурайж, тэртээ алст харанхуй гүнд замхарчээ. Зэгс, ожирс шарланхан үзэгдэнэ.

	Сарны илчгүй ногоон туяа, нуур дээр татсан ногоон униар, уур мананг нэвтэлж, хөрст дэлхийг гийгүүлэх нь соньхон байлаа.

	Хамгийн гайхалтай нь, чухам хаанаас эгшиглэж байгаа нь үл мэдэгдэх уйтгар гуниг, ид шидээр дүүрэн хөгжмийн аялгуу байв. Мөнгөн хонх жингэнэж, хэц хэнгэрэг нижигнэж, бүрээ бишгүүр уянгална. Тэгтэл нэг амьтан уйлах шиг болж бөмбөрийн дуу огцом тасарч, бишгүүр гунигтай уянгална.

	Гэтэл мөнгөн хонх жингэнэж, нэг амьтан хангинатал инээнэ. Амьсгаа даран чагнахад аймаар ч, гайхмаар ч ажээ. Удалгүй нүд харанхуйд дасаж, хөгжимчдийг олж харав.

	Хөгжимчид усан дээр суужээ. Сарны туяанд тэдний нүд нь том гуулин товч шиг гэрэлтэж, хос нүд бүхэн доор цайвар ногоон хоолой чичирхийлэн бөмбийж, усан долгио цалгиулан дуугаргана. Мэлхийнүүд ажээ. Хэн мэлхийг ийм мөнгөн хонх шиг хоолойтой гэж бодох билээ.

	Мэлхийнүүд амьсгал татан үлээх тоолонд усны мандал үсрэн цалгин, соньхон авиа гаргадаг болохыг мэдээд «Өнөөх чөтгөр нь энэ байх нээ» гэж бодтол мэлхийнүүд гэнэт шумбан усан долгионд замхрав. Харин, сарны мөнгөн цагаан замаар хоёр шувуу нисэн ирлээ. Хоёулаа зогтусаж усан дээр зогсох нь гялтгануур дээр зогсох мэт санагдана.

	Их л бодлогоширсон байртай найрсгаар харилцан тонголзоод хоёр тийшээ салав. Тэгээд сууж эргэлдлээ. Ахиад л эргэлдэв. Бүжиглэж байгаа нь тэр юм. Хөдөлгөөн нь жигд яруухан.

	Ямар шувуу байх вэ? Халзан түнжүүртэй адилхан юм. Халзан түнжүүр шөнө юу хийж явах билээ. Усны цагаан цэцэг, навч лавшга дээгүүр явж зөөлөн гишгэлэн бүжнэ.

	Чингэтэл хоёр шувуу хошуугаа усанд дүрж бух мөөрөх шиг дуу гаргав. Нуур үхрийн мөөрөлтөөр дүүрлээ. Энд ч мөөрөх юм, тэнд ч мөөрөх юм.

	Гэтэл огторгуйд жигүүртний дуу гарч нохой хуцах сонсогдов. Хоёр шувуу ч нисэж «хав, хав» хуцан одлоо. Энэ бол бух шувуу ажээ.

	Би «амьд малтмал» чөтгөрийг нээх гээд ингэж мэлхий, бух шувуу хоёрыг нээж эмээ, өвөө хоёртоо учрыг хэлж, дараа гурвуулаа үзэхээр болсон билээ.

	Бух шувуу наадмынхаа үед агаарын салхины үлээлтэд далавчныхаа сод өднүүдийг чичирхийлүүлэн нохой хуцах мэт авиа гаргадаг гэдгийг хожим нь ааваасаа дуулахад эмээ маань их эргэлзэж байснаа «Золиг хуухайг!» гэж билээ. Би ч тэгэхэд нь тэсэлгүй инээд алдаж билээ.

